
OʻZBEKISTONDA 
MIKROMOLIYA 
TASHKILOTLARINING 
IQTISODIY FAOLIYAT 
SAMARADORLIGINI OSHIRISH 
YOʻLLARI
Nazarova Muslima Nazarovna
PhD, i.f.f.d., TDIU Bank ishi va investitsiyalar kafedrasi katta 
oʻqituvchisi

Annotatsiya: Ushbu maqolada Oʻzbekistonda mikromoliya tashkilotlarining iqtisodiy samaradorligi tahlil qilingan. Tahlilda 
Oʻzbekistonda faoliyat olib borayotgan 85 ta mikromoliya tashkilotlarining 2017–2022-yillardagi statistik koʻrsatkichlari 
koʻrib chiqilgan.

Kalit so‘zlar: nobank kredit tashkilotlari, samaradorlik, mikromoliya tashkilotlari, aktiv, kapital, rentabellik, likvidlilik.
Abstract: This article analyzes the economic efficiency of microfinance organizations in Uzbekistan. The analysis exam-
ined statistical indicators of 85 microfinance organizations operating in Uzbekistan for 2017–2022.

Key words: non-bank credit organizations, efficiency, microfinance organizations, asset, capital, profitability, liquidity.
Аннотация: В данной статье анализируется экономическая эффективность микрофинансовых организаций в 
Узбекистане. В анализе были рассмотрены статистические показатели 85 микрофинансовых организаций, дей-
ствующих в Узбекистане за 2017–2022 годы.

Ключевые слова: небанковские кредитные организации, эффективность, микрофинансовые организации, актив, 
капитал, рентабельность, ликвидность.

K I R I S H
Dunyo iqtisodiyotining globallashuvi bilan bir qatorda aholi turmush darajasining keskin tabaqalanishini 

oldini olish koʻp jihatdan davlatlarda moliya bozorining, xususan nobank kredit tashkilotlari faoliyati rivojlangan-
ligi bilan bogʻliq ekanligi namoyon boʻlmoqda. Oxirgi oʻn yilda dunyo davlatlarida qambagʻallik darajasi pasayib 
borgan boʻlsada, ammo pandemiya holati bu tendensiyani oʻzgartirib yubordi. 2020-yildagi Covid–19 pandemi-
yasi Jahon banki tomonidan hisobi olib boriladigan koʻp oʻlchovli qashshoqlik indeksini (Multidimensional Poverty 
 Index (MPI)) oshirib yuborgan. Xususan, 2020-yildagi global qashshoqlikda 621,1 million kishi prognoz qilin gan 
boʻlsa, aslida bu koʻrsatkich 713,8 million kishini tashkil qilgan, hamda 2022-yildagi global qashshoqlikda 581,3 
million kishi prognoz qilingan boʻlsa, aslida bu koʻrsatkich 656,7 million kishini tashkil qilgan1. Bu esa davlat-
larda nobank kredit tashkilotlari faoliyatini yanada takomillashtirishning dolzarbligini koʻrsatadi. 

Nobank moliyaviy korxonalarning yana bir xususiyati shundan iboratki, ushbu kompaniyalar bankning 
maʼlum bir xizmatini oʻzida mujassam etadi. Misol uchun, mikromoliyaviy tashkilotlar faqat mikrokredit, mikro-
qarz va mikrolizing berish operatsiyalari bilan shugʻullanadi. Ammo ushbu turdagi operatsiyalardan tijorat 
banklari ham foydalanadi. Yana bir misol, faktoring kompaniyalaridir. Ushbu kompaniyalar mijozlarining mud-
datli oʻtmagan debitorlik qarzlarini sotib olish orqali ularni moliyalashtirish bilan shugʻullanadi. Shu bilan birga 
tijorat banklari ham faktoring xizmatlari mavjud. Shunday ekan, nobank moliya tashkilotlari bankning maʼlum 
bir funksiyasini oʻzida birlashtiradi.

M A V Z U G A  O I D  A D A B I Y O T L A R  T A H L I L I
Nobank moliya tashkilotlarining iqtisodiyotda tutgan oʻrni, mamlakatda kambagʻallikni qisqartirishdagi oʻrni, 

ushbu tashkilotlar faoliyatiga taʼsir qiluvchi omillar yuzasidan mahalliy va xorijiy adabiyotlarda koʻplab ilmiy tad-
qiqotlar olib borgan. Ushbu tadqiqotlarning ayrimlari bilan yaqindan tanishib chiqamiz.

1 https://www.worldbank.org/en/topic/poverty#a maʼlumotlari.

B. Gutierrez-Nieto va boshqalar mikromoliyaviy tashkilotlar samaradorligini tahlil qilishgan. Ularning fikricha, 
mikromoliyaviy tashkilotlar nafaqat ijtimoiy tashkilotdir, balki foyda olishga ixtisoslashgan moliyaviy tashkilot his-
oblanadi. Yuqoridagi iqtisodchilar Lotin Amerikasida joylashgan 30 ta mikromoliyaviy tashkilotlarning samara-
dorligini maʼlumot-larning nisbiy tahlili (Data Envelopment Analysis (DEA)) modelidan foydalangan. Tahlil nati-
jalariga koʻra, mikromoliyaviy tashkilotlar samaradorliga toʻrtta koʻrsatkich taʼsir koʻrsatib, ularning ichida davlat 
tomonidan olib borilayotgan islohotlar taʼsiri, shu bilan birga mikromoliyaviy tashkilotlarning nodavlat tijorat 
tashkilot hamda nodavlat va notijorat tashkiloti kabi tashkiliy maqomining taʼsiri yuqori ekanligini aniqlashgan2.

R. Mersland va R. Strøm kabi olimlar mikromoliyaviy tashkilotlar faoliyat samaradorligi bilan undagi korpo-
rativ boshqaruv oʻrtasidagi bogʻliqlikni oʻrganishgan. Ular mikromoliyaviy tashkilotda boshqaruv kengashining 
xususiyatlari, mulkchilik turi, raqobat va tartibga solish usullarining mikromoliyaviy tashkilotlarning kambagʻal 
mijozlar qatlami bilan ishlashi va uning samaradorlikka taʼsirini tahlil qilishgan. Tahlillar shuni koʻrsatganki, 
mikromoliyaviy tashkilotlarida kengash raisi va va boshqaruv raisi vazifalarining bir-biridan aniq ajratilganligi, 
boshqaruv raisida ayol kishining boʻlishi hamda mamlakatdagi raqobat muhiti mikromoliyaviy tashkilotlarining 
samaradorligiga va mamlakatdagi kambagʻallarning sharoitini keng taʼsir qilishi aniqlangan. Xususan, mikro-
moliyaviy tashkilotida kengash aʼzolari koʻpchilikdan tashkil topgan boʻlsa, ushbu tashkilotda kreditlash hajmini 
kamaytirgan. Shuningdek, mikromoliyaviy tashkilotlarning mulkchilik shakli, yaʼni uning nodavlat tashkiloti yoki 
aksionerlik jamiyatidan tashkil topishi samaradorlik koʻrsatkichlarigi taʼsiri sezilmagan3.

N. Hermes, R. Lensink, va A. Meesters kabi iqtisodchilar mikromoliyaviy tashkilotlarining kambagʻallikni 
qisqartirish yoʻlida kreditlar ajratishi bilan uning samaradorligi oʻrtasidigi bogʻliqlikni tahlil qilishgan. Tahlilda 
435 ta mikromoliya tashkilotlining 1997–2007-yillardagi statistik maʼlumotlaridan foydalangan holda stoxastik 
chegara tahlil (stochastic frontier analysis (SFA)) modelini qoʻllashgan. Tahlil natijalariga koʻra, 1300 dan ortiq 
kuzatuvlardan aholining kambagʻal qatlamini kreditlash va mikromoliyaviy tashkilotlari samaradoriligi oʻrtasida 
teskari proporsionallik mavjudligi aniqlangan4. Darxaqiqat, mikromoliyaviy tashkilotlar tomonidan aholining 
kambagʻal qatlamini kreditlar birinchidan, katta xarajat tursa, ikkinchidan katta risk bilan bogʻliqdir. Chunki, 
ushbu mijozlar moliyaviy nobarqaror mijozlar hisoblanadi.

B. Gutiérrez-Nieto, C. Serrano-Cinca, va C. Mar Molinero kabi iqtisodchilar fikricha mikromoliya tashki-
lotlari moliyaviy dunyoda alohida holatdir. Ular ikki tomonlama, yaʼni ham moliyaviy ham ijtimoiy rolga ega va 
ikkalasida ham samarali boʻlishi kerak. Mikromoliya tashkilotlar moliyaviy samaradorligini tahlil qilish uchun 
ular anʼanaviy moliya institutlari uchun mavjud adabiyotlarga tayangan. Bunga ular ijtimoiy faoliyatning ikkita 
koʻrsatkichini qoʻshgan, yaʼni ayollarga taʼsir va qashshoqlik indeklaridir. Ijtimoiy va moliyaviy samaradorlik, 
samaradorlik va rentabellik kabi boshqa koʻrsatkichlar oʻrtasidagi bogʻliqlikka tayangan mikromoliya tashkilotlari 
haqida bir qator farazlar ishlab chiqilgan. mikromoliya tashkilotlarining ijtimoiy samaradorligi va ularning turlari 
oʻrtasidagi bogʻliqlik – nodavlat tashkilot, nodavlat notijorat tashkiloti va faoliyatning geografik mintaqasining 
ahamiyati kabi koʻrstakichlar asosida tahlil qilgan. Natijalar ijtimoiy samaradorlikni baholashning ahamiyatini 
ochib bergan5.

T A D Q I Q O T  M E T O D O L O G I YA S I
Ilmiy tadqiqotni amalga oshirishda induksiya, deduksiya, sintez kabi usullardan foydalanilgan. Shuningdek, 

mikromoliya tashkilotlar faoliyatini tahlil qilishda Oʻzbekiston Respublikasi Markaziy banki va Statistika qoʻmita-
sining hamda Imkon Finans AJ mikromoliya tashkilotining rasmiy statistik maʼlumotlaridan foydalanildi. 

T A H L I L  V A  N A T I J A L A R 
Nobank kredit tashkilotlar moliya bozorining ajralmas elementlaridan biriga aylangan. Nobank kredit 

tashkilotlari tarkibiga kiruvchi mikromoliya tashkilotlari toʻgʻrisidagi dastlabki qonun 2006-yil 28-iyunda qabul 
qilin gan boʻlib (xozirda ushbu qonun oʻz kuchini yoʻqotgan), bunda mikromoliya tashkilotlariga “Mikrokredit, 
mikroqarz, mikrolizing berish sohasida xizmatlar koʻrsatish boʻyicha faoliyatni amalga oshiruvchi va ushbu 
Qonunga muvofiq boshqa mikromoliyaviy xizmatlar koʻrsatuvchi yuridik shaxs mikromoliya tashkilotidir” degan 
tavsif berilgan. 

2017-yildan keyin mamlakatimizda moliya-kredit sohasida muhim oʻzgarishlar yuz berdi. Chunki, yuqorida 
qayt etilgan qonun zamon talablariga javob bermay qoldi. Shuni inobatga olgan holda, 2022-yil 20-aprelda 

2 Gutierrez-Nieto, B., Serrano-Cinca, C., & Molinero, C. M. (2007). Microfinance institutions and efficiency. Omega, 35(2), 131–142.
3 Mersland, R., & Strøm, R. Ø. (2009). Performance and governance in microfinance institutions. Journal of Banking & Finance, 33(4), 

662–669.
4 Hermes, N., Lensink, R., & Meesters, A. (2011). Outreach and efficiency of microfinance institutions. World development, 39(6), 

938–948.
5 Gutiérrez-Nieto, B., Serrano-Cinca, C., & Mar Molinero, C. (2009). Social efficiency in microfinance institutions. Journal of the opera-

tional research society, 60(1), 104–119.

“Nobank kredit tashkilotlari va mikromoliyalashtirish faoliyati toʻgʻrisida”gi OʻRQ–765-son qonun kuchga kirdi 
va ushbu qonunning maqsadi nobank kredit tashkilotlari faoliyati va mikromoliyalashtirish faoliyati sohasidagi 
munosabatlarni tartibga solishdan iboratligi alohida belgilab qoʻyildi. 

Iqtisodiy adabiyotlardan shuni aniqladikki, nobank kredit tashkilotlari samaradorligi boʻyicha koʻlam kengligi 
uning ijtimoiy faoliyatining samaradorligini anglatadi. Biz ilmiy ishimizning birinchi bosiqichida nobank kredit 
tashkilotlari tarkibiga kiruvchi mikromoliya tashkilotlar faoliyatini tahlil qilganmiz. Mikromoliya tashkilotlarining 
samaradorlik boʻyicha koʻlam kengligini tahlil qilishda bir qancha koʻrsatkichlardan foydalanganmiz. Xususan, 
mikromoliya tashkilotlari sonining oʻzgarishi, mikromoliya tashkilotlari kreditlarining yillik oʻsishi, mikromoliya 
tashkilotlarining aktivlariga nistaban rivojlanganlik darajasi, 10 mlrd. soʻm va undan ortiq summadagi mikro-
moliya tashkilotlari aktivlari oʻzgarishi, mikromoliyaviy tashkilotlar aktivlarining YAIM va tijorat banklari aktivlariga 
nisbati, mikromoliyaviy tashkilotlar kreditlarining YAIM va tijorat banklari kreditlariga nisbati va mikromoliyaviy 
tashkilotlar aktivlari va kreditlari real hajmining bazis yildagi (2016-yildagi) YAIMga nisbati kabi koʻrsatkichlar 
orqali samaradorlik boʻyicha koʻlam kengligini aniqlashimiz mumkin. 

 Mikromoliya tashkilotlarining samaradorlik boʻyicha koʻlam chuqurligi bizga ushbu tashkilotlarning iqti-
sodiy samaradorligini aniqlashda yordam beradi. Shunday ekan, mikromoliya tashkilotlarining samaradorlik 
boʻyicha koʻlam chuqurligini tahlil qilishda mikromoliya tashkilotlarining kreditlarining aktivlardagi ulushi, mikro-
moliya tashkilotlari balans passivining taqsimoti, mikromoliya tashkilotlar kapital tarkibi, mikromoliya tashkilo-
tlari likvidliligining oʻzagirish dinamikasi hamda mikromoliya tashkilotlar rentabellik koʻrsatkichlari kabi koʻrsat-
kichlarni tahlil qilishni maqsadga muvofiq deb bilamiz.

Mikromoliya tashkilotlarining koʻlam chuqurligini tahlil qilganda dastlab ushbu takilotlar balans passivini, 
yaʼni moliyaviy resurslar manbalarini tahlil qilish maqsadga muvofiqdir.

1-rasm: Mikromoliya tashkilotlari balans passivining taqsimoti (mln.soʻmda)6

Mikromoliya tashkilotlarining moliyaviy resurslar manbayi majburiyat va oʻz kapitalidan tashkil topadi. Tahlil 
maʼlumotlarga qaraganda, 2017-yil 1-yanvar holatiga mikromoliya tashkilotlari balans passivida majburiyatlar 
24,55 mlrd. soʻmni tashkil etgan boʻlsa, 2023-yil 1-yanvar holatiga 942,12 mlrd. soʻmni tashkil etgan va oxirgi 
olti yilda 40 baravarga yaqin oshgan. Albatta bu oʻsish juda yaxshi koʻrsatkich hisoblanadi. Shuningdek, tahlil 
maʼlumotlarga koʻra, 2017-yil 1-yanvar holatiga mikromoliya tashkilotlari balans passivida kapitali 44,40 mlrd. 
soʻmni tashkil etgan boʻlsa, 2023-yil 1-yanvar holatiga 564,29 mlrd. soʻmni tashkil etgan va oxirgi olti yilda 13 
baravarga yaqin oshgan. 

Mikromoliya tashkilotlari balans passivida majburiyatlar va kapital ulushiga nasar solsak, unda 2017-yil 
1-yanvar holatiga balans passivida majburiyatlari 36 foizni hamda kapital ulushi 64 foizni tashkil etgan boʻlsa, 
2023-yil 1-yanvar holatiga bu koʻrsatkichlar mos ravishda 63 foiz va 37 foizni tashkil etmoqda. 

Mikromoliya tashkilotlari moliyaviy resurslar tarkibining bu kabi oʻsishi birinchidan, majburiyatlar qismida 
kapital qismiga qaraganda katta oʻsish kuzatilgan boʻlsa, ikkinchidan mikromoliya tashkilotlar nafaqat oʻzlari-
ning resurslariga, balki ushbu resurslarni jalb qilishga ham katta eʼtibor qaratayotganligidan dalolat beradi.

Tahlilni mamlakatimizda faoliyat olib borayotgan mikromoliya tashkilotlarining umumiy statistikasini tahlili - 
dan boshlagan boʻlsa, aynan butun mikromoliya tashkilotlarining oʻrtacha rivojlanish darajasiga Imkon Finans 
mikromoliya tashkiloti faoliyatini taqqoslab koʻramiz. Imkon Finans mikromoliya tashkilotiga faoliyatini olib 
borish uchun Markaziy bank tomonidan 2019-yil 8-iyunda 40-sonli litsenziya taqdim etilgan.

6 Oʻzbekiston Respublikasi Markaziy banki rasmiy maʼlumotlari asosida muallif ishlanmasi.

Barcha mikromoliya tashkilotlari qatorida Imkon Finans mikromoliya tashkilotining moliyaviy resurslar 
manbayi ham majburiyat va oʻz kapitalidan tashkil topgan. Tahlil maʼlumotlarga qaraganda, 2021-yil 1-yanvar 
holatiga Imkon Finans mikromoliya tashkiloti balans passivida majburiyatlar 1,84 mlrd. soʻmni tashkil etgan 
boʻlsa, 2023-yil 1-yanvar holatiga 12,57 mlrd. soʻmni tashkil etgan va oxirgi olti yilda 7 baravarga yaqin oshgan. 
Albatta bu oʻsish juda yaxshi koʻrsatkich hisoblanadi. 

2-rasm: Imkon Finans mikromoliya tashkilotining majburiyati tarkibi (mln.soʻmda)7

Imkon Finans mikromoliya tashkilotining majburiyatlariga kengroq eʼtibor qaratsak, unda banklardan va 
boshqa moliya tashkilotlaridan olingan kreditlar, qarzlar va lizinglar majburiyatlar tarkibida asosiy resurs man-
bayi (98,5 foizni) tashkil etmoqda. Xususan, 2021-yil 1-yanvar banklardan va boshqa moliya tashkilotlaridan 
olingan kreditlar va qarzlar summasi 1,82 mlrd. soʻmni tashkil etib, majburiyatlar tarkibida 98,5 foizni tashkil 
etgan boʻlsa, 2023-yil 1-yanvar holatiga bu koʻrsatkich 12,35 mlrd. soʻmni tashkil etib, majburiyatlar-dagi ulushi 
98,2 foizni tashkil etgan. Shuni alohida taʼkidlashimiz lozimki, Imkon Finans mikromoliya tashkiloti tomonidan 
lizing operatsiyalari boʻyicha majburiyatlari koʻrilgan davrda mavjud boʻlmagan. 

Mikromoliya tashkilotlariga 2022-yilda oʻzlarining hisob-raqamlarini tijorat banklarida emas, balki Markaziy 
bankda ochishga ruxsat berildi. Bu ularga tijorat banklari kabi pul massasini oshirish imkonini beradi. Shuningdek, 
 bu mikromoliya tashkilotlariga talab qilib olunguncha va muddatli depozitlarni qabul qilishga imkoniyat berdi va 
ular tomonidan boshqa moliya tashkilotlaridan kredit va qarz jalb qilgandan koʻra muddatli depozitlar jalb qilish 
afzal boʻlib qoldi. 

Imkon Finans mikromoliya tashkiloti majburiyatlarida hissasiga koʻra keyingi oʻrinlarni toʻlanishi lozim 
bulgan hisoblangan foizlar, toʻlanishi lozim bulgan hisoblangan soliqlar va boshqa majburiyatlar egallagan 
boʻlib, ularning majburiyatdagi hissasi 1 foiz atrofida boʻlmoqda. Xususan, Imkon Finans mikromoliya tashki-
loti majburiyatlari tarkibida toʻlanishi lozim bulgan hisoblangan foizlar salmogʻi oxirgi yillarda oshib borishiga 
olingan qarzlarning oshib ketishi hisoblanadi. 

Yuqoridagi tahlildan xulosa qilishimiz mumkinki, Imkon Finans mikromoliya tashkiloti rusurs jalb qilishda 
faqatgina muddatli depozitlarga bogʻliq boʻlib qolgan.

3-rasm: Mikromoliya tashkilotlar kapital tarkibi (mln.soʻmda)8

7 Imkon Finans mikromoliya tashkilotining yillik rasmiy hisoboti asosida muallif tomonidan hisoblandi.
8 Oʻzbekiston Respublikasi Markaziy banki rasmiy maʼlumotlari asosida muallif ishlanmasi.

Mikromoliya tashkilotlari balans passivida oʻz kapitali katta qismni egallamoqda. Tahlil natijalariga koʻra, 
mikromoliya tashkilotlari balans passivida oʻz kapitali salmogʻi pasaygani bilan uning ahamiyati yuqoriligicha 
qolmoqda. Mikromoliya tashkilotlari kapitali tarkibiga nazar solsak, unda ustav kapitali katta qismni egallamoq - 
da. Xususan, 2017-yil 1-yanvar holatiga ustav kapitali 44,40 mlrd. soʻmni tashkil etgan holda jami kapitalning 
63,9 foizini tashkil etgan boʻlsa, 2023-yil 1-yanvar holatiga ushbu koʻrsatkich 564,29 mlrd. soʻmni tashkil etgan 
va jami kapitalning 53,6 foizini tashkil qilgan. Ustav kapitali hajmi oshgani bilan uning jami kapitaldagi salmog-
ʻining pasayishiga kapital tarkibidagi boshqa koʻrsatkichlarning oshishi sabab boʻlgan.Mikromoliya tashkilotlari 
jami kapitali ustav kapitali va taqsimlanmagan foydalardan tashkil topgan. Shu bilan birga, oxirgi yillarda jami 
kapital tarkibida taqsimlanmagan foyda qolgan komponentlardan koʻra koʻproq oshgan.

Imkon Finans mikromoliya tashkiloti kapitali tarkibiga nazar solsak, unda ustav kapitali katta qismni egalla-
moqda. Xususan, 2021-yil 1-yanvar holatiga ustav kapitali 4,0 mlrd. soʻmni tashkil etgan holda jami kapitalning 
94,0 foizini tashkil etgan boʻlsa, 2023-yil 1-yanvar holatiga ushbu koʻrsatkich 7,2 mlrd. soʻmni tashkil etgan va 
jami kapitalning 79,1 foizini tashkil qilgan. Ustav kapitali hajmi oshgani bilan uning jami kapitaldagi salmogʻining 
pasayishiga kapital tarkibidagi boshqa koʻrsatkichlarning oshishi sabab boʻlgan.

Tahlilimizning keyingi bosqichida mikromoliya tashkilotlari aktiv operatsiyalarini koʻrib chiqamiz. Mikro-
moliya tashkilotlar aktiv operatsiyalari tarkibida doimgidek kredit operatsiyalar egallamoqda. Xususan, 2017-
yil 1-yanvar holatiga jami bergan kreditlari 84,35 mlrd. soʻmni tashkil etgan boʻlsa, 2023-yil 1-yanvar holatiga 
ushbu koʻrsatkich 1768,49 mlrd. soʻmga yetgan. Jami aktivlari tarkibida ajratilgan kreditlari salmogʻini tahlil 
qilganda 2017-yil 1-yanvar holatiga 89,7 foizni tashkil etgan boʻlsa, 2023-yil 1-yanvar holatiga 88,6 foizni tashkil 
etgan. 

4-rasm: Mikromoliya tashkilotlarining akriv operatsiyalari tarkibi (mln.soʻmda)9

Mikromoliya tashkilotlari aktiv operatsiyalarida keyingi oʻrinlarni likvid aktivlar egallamoqda. Xususan,  
2017-yil 1-yanvar holatiga jami aktivlari tarkibida banklardagi mablagʻlari 2,24 mlrd. soʻmni tashkil etgan boʻlsa, 
2023-yil 1-yanvar holatiga ushbu koʻrsatkich 62,81 mlrd. soʻmga yetgan. Jami aktivlari tarkibida banklardagi 
likvid resurslari salmogʻini tahlil qilganda 2017-yil 1-yanvar holatiga 2,4 foizni tashkil etgan boʻlsa, 2023-yil 
1-yanvar holatiga 3,1 foizni tashkil etgan. Shuningdek, mikromoliya tashkilotlari aktiv operatsiyalarida kas-
sadagi resurslari hamda hisoblangan foizlar egallagan boʻlib, ularning jami aktivlardagi salmogʻi 1–2 foizni 
tashkil etmoqda.

Aytishimiz mumkinki, mikromoliya tashkilotlari aktiv operatsiyalari va daromad olish operatsiyalari faqat-
gina kreditlar hisoblanib, ushbu tashkilotlar tomonidan qimmatli qogʻozlarga investitsion operatsiyalari amalga 
oshirilmagan.

Imkon Finans mikromoliya tashkilotining aktiv operatsiyalarini tahlil qilganda doimgidek kredit operatsiyalar 
egallamoqda. Xususan, 2021-yil 1-yanvar holatiga jami bergan kreditlari 4,27 mlrd. soʻmni tashkil etgan boʻlsa, 
2023-yil 1-yanvar holatiga ushbu koʻrsatkich 13,93 mlrd. soʻmga yetgan. Jami aktivlari tarkibida ajratilgan 
kreditlari salmogʻini tahlil qilganda 2021-yil 1-yanvar holatiga 69,9 foizni tashkil etgan boʻlsa, 2023-yil 1-yanvar 
holatiga 64,3 foizni tashkil etgan. 

9 Oʻzbekiston Respublikasi Markaziy banki rasmiy maʼlumotlari asosida muallif ishlanmasi.

Imkon Finans mikromoliya tashkilotining aktiv operatsiyalarida keyingi oʻrinlarni likvid aktivlar egallamoqda. 
Xususan, 2021-yil 1-yanvar holatiga jami aktivlari tarkibida banklardagi mablagʻlari 6,41 mln.soʻmni tashkil 
etgan boʻlsa, 2023-yil 1-yanvar holatiga ushbu koʻrsatkich 204,47 mlrd. soʻmga yetgan. 

5-rasm: Imkon Finans mikromoliya tashkilotining akriv operatsiyalari (mln.soʻmda)10

Xulosa sifatida aytishimiz mumkinki, Imkon Finans mikromoliya tashkilotining aktiv operatsiyalari va 
daromad olish operatsiyalari faqatgina kreditlar hisoblanadi ammo oʻrtacha mikromoliya tashkilotlaridan farqli 
ravishda ushbu tashkilot tomonidan aktivlarning katta qismini kreditlarga yoʻnaltirilmagan. Albatta bu risklilik 
nuqtayi nazaridan ijobiy vaziyat hisoblanadi.

Tahlil natijalardan koʻrishimiz mumkinki, mikromoliya tashkilotlari likvidlilik darajasi eng yuqori boʻlgan davr 
2020-yilga toʻgʻri kelmoqda va oʻsha yilda ushbu koʻrsatkich 8,78 foizga teng boʻlgan. Bunga asosiy sabab-
lardan biri COVID–19 pandemiyasi davrida mamlakatimizda tadbirkorlik faoliyatining susayganligi hamda ahol-
ining yalpi talabi pasayganligini keltirishimiz mumkin.

6-rasm: Mikromoliya tashkilotlari likvidliligining oʻzgarish dinamikasi11

Tahlilda koʻrilgan davrda mikromoliya tashkilotlari likvidlilik darajasi betartib oʻzgargan. Xususan, 2017-yil 
1-yanvar holatiga mikromoliya tashkilotlari likvidlilik darajasi 5,59 foizni tashkil etgan boʻlsa, 2023-yil 1-yanvar 
holatiga ushbu koʻrsatkich 7,20 foizni tashkil qilgan.

Umuman olganda, mikromoliya tashkilotlari kreditlarining foizi tijorat banklari kreditlari foizidan ancha 
yuqori yurishi hamda banklardan farqli ravishda mikromoliya tashkilotlari aktiv operatsiyalarida kreditlar sal-
mogʻi sezilarli darajada katta ekanligiga (90–95 foiz atrofida) qaramasdan ushbu tashkilotlar rentabelligi tijorat 
banklari rentabelligiga yaqin boʻlmoqda. Bunga asosiy sabablardan biri sifatida mikromoliya tashkilotlarida 
operatsion xarajatlarning, va uning tarkibida ish xaqi xarajatlari katta ekanligi va buning natijasida sof foyda 
kamayib ketmoqda. 

10 Imkon Finans mikromoliya tashkilotining yillik rasmiy hisoboti asosida muallif tomonidan hisoblandi.
11 Oʻzbekiston Respublikasi Markaziy banki rasmiy maʼlumotlari asosida muallif ishlanmasi.

Mikromoliya tashkilotlarida rentabellikni oshirish sifatida ularning mulkchilik shaklini masʼuliyati cheklangan 
jamiyat shaklidan aksionerlik jamiyatiga oʻtkaziy maqsadga muvofiqdir. Ushbu yoʻlda hukumatimiz tomonidan 
kerakli meʼyoriy xuddatlar qabul qilingan boʻlib, mikromoliya tashkilotlari mulkchilik shaklini oʻzgartirishga yoʻllar 
ochilgan. Ushbu taklifni berishimizga sabab bu – agar mikromoliya tashkilotlari masʼuliyati cheklangan jamiyat 
shaklida egasi sanoqli insonlardan tashkil popgan holda, ular oʻz navbatida operatsion xarajatlarni oshirib 
yuboradi. Agar mikromoliya tashkilotlarni aksionerlik jamiyatiga oʻtkazilsa, aksionerlari soni oshishi va ular ish 
xaqi shaklida resursni tashkilotdan chiqarib olmasligi mumkin. 

Mikrokredit tashkilotlarini aksionerlik jamiyatiga oʻtkazishdagi asosiy muammolardan biri sifatida mam-
lakatimizda aksionerlik jamiyatlari buxgalteriya hisobi va moliyaviy hisoblarini xalqaro moliyaviy hisob standart-
lariga oʻtkazishga majburligini keltirishimiz mumkin. Chunki bu mikrokredit tashkilotlariga katta xarajatni talab 
qiladi.

X U L O S A  V A  T A K L I F L A R
Xulosa sifatida aytishimiz mumkinki, mikromoliya tashkilotlari moliyaviy resurslar tarkibining oʻsishi birin-

chidan, majburiyatlar qismida kapital qismiga qaraganda katta oʻsish kuzatilgan boʻlsa, ikkinchidan mikromoliya 
tashkilotlar nafaqat oʻzlarining resurslariga, balki ushbu resurslarni jalb qilishga ham katta eʼtibor qaratayotgan-
ligidan dalolat beradi.

Imkon Finans mikromoliya tashkiloti balans passivida majburiyatlar va kapital ulushiga nasar solsak, unda 
2021-yil 1-yanvar holatiga balans passivida majburiyatlari 30 foizni hamda kapital ulushi 70 foizni tashkil etgan 
boʻlsa, 2023-yil 1-yanvar holatiga bu koʻrsatkichlar mos ravishda 57 foiz va 43 foizni tashkil etmoqda. Bu tah-
lillar Imkon Finans mikromoliya tashkiloti tomonidan muddatli depozitlar, kredit va qarz mablagʻlarini samarali 
jalb qilgan-ligidan dalolat beradi. Tahlil natijalariga koʻra, mikromoliya tashkilotlar rusurs jalb qilishda faqatgina 
banklardan va boshqa moliya tashkilotlaridan olinadigan kreditlar, qarzlar va lizinglarga bogʻliq boʻlib qolgan.

Mikromoliya tashkilotlariga 2022-yilda oʻzlarining hisob-raqamlarini tijorat banklarida emas, balki Markaziy 
bankda ochishga ruxsat berildi. Bu ularga tijorat banklari kabi pul massasini oshirish imkonini beradi. Shuningdek, 
 bu mikromoliya tashkilotlariga talab qilib olunguncha va muddatli depozitlarni qabul qilishga imkoniyat berdi va 
ular tomonidan boshqa moliya tashkilotlaridan kredit va qarz jalb qilgandan koʻra muddatli depozitlar jalb qilish 
afzal boʻlib qoldi. Shundan kelib chiqqan holda, Imkon Finans mikromoliya tashkiloti majburiyatlari tahlilidan 
xulosa qilishimiz mumkinki, mikromoliya tashkilotlar rusurs jalb qilishda faqatgina muddatli depozitlarga bogʻliq 
boʻlib qolgan.

